
АННОТАЦИЯ 
Мақолада коррупциянинг келиб чиқиши сабаблари, ҳуқуқий табиати, унинг давлат ва жамият 
ҳаётидаги салбий оқибатлари, коррупцияга оид назарий ва ҳуқуқий қарашлар, коррупцияга 
қарши курашишда қарашларнинг ўрни, коррупциянинг тарихий ривожланиш йўллари, унга 
қарши курашишни такомиллаштиришда замонавий қарашлар баён қилинган. Шунингдек 
ушбу илмий мақолада мавзуга доир илмий ишлари бўлган олимларнинг айни шу масалага оид 
илмий қарашлари, шу билан бирга таклиф ҳамда хулосалар ҳам ёритиб берилган. 
Калит сўзлар: коррупция, коррупциявий омиллар, ҳуқуқий табиат, ҳуқуқий қарашлар, 
ҳалоллик вакцинаси, ҳокимият ваколати, коррупциявий жиноят. 
 

Гайбуллаев Фаррух Юлдашевич, 
Начальник Управления развития и управления 

человеческими ресурсами Министерства высшего 
образования, науки и инноваций Республики Узбекистан 

ПРАВОВАЯ ПРИРОДА КОРРУПЦИИ И СОВРЕМЕННЫЕ ВЗГЛЯДЫ НА НЕЕ 
 

АННОТАЦИЯ 
В статье описаны причины коррупции, ее правовая природа, ее негативные последствия в 
жизни государства и общества, теоретические и правовые взгляды по коррупцию, роль 
взглядов в борьбе с коррупцией, историческое развитие коррупции, современные взгляды на 
совершенствование борьбы с ней. В данной научной статье также представлены научные 
взгляды ученых, проводивших исследования по данной теме, а также предложения и выводы. 
Ключевые слова: коррупция, коррупционные факторы, правовая природа, правовые взгляды, 
вакцина честности, власть, коррупционная преступность. 
 



ҲУҚУҚИЙ ТАДҚИҚОТЛАР ЖУРНАЛИ  |  ЖУРНАЛ ПРАВОВЫХ ИССЛЕДОВАНИЙ  |  JOURNAL OF LAW RESEARCH                                                 №4  |  2025 

104 

Gaibullaev Farrukh Yuldashevich, 
Head of the Department of Development and Human Resources 

Management of the Ministry of Higher Education, Science 
 and Innovation of the Republic of Uzbekistan 

E-mail: suxbat0199@gmail.com 
 

THE LEGAL NATURE OF CORRUPTION AND MODERN VIEWS ON IT 
 

ANNOTATION 
The article describes the causes of corruption, its legal nature, its negative consequences in the life of 

Коррупция ҳуқуқбузарлик орасида энг чиркин, давлат ҳокимиятига хавф соладиган 

йўналишлардан ҳисобланади. У давлат ҳокимияти вакилларини ўз чангалига олиши билан, 
давлат бошқарувини сусайтиради. Ўзбекистон Республикаси Президенти Ш.Мирзиёев 
томонидан амалга оширилаётган иқтисодий, сиёсий, ижтимоий ва бошқа соҳалардаги асосий 
ислоҳотлар орасида коррупцияга қарши кураш сиёсати етакчи ўринда туради. Бу ҳолат 
мамлакатимиз етакчиси томонидан қабул қилинаётган коррупцияга қарши курашиш 
борасидаги қонун ҳужжатларининг кўламидан ҳам кўриниб турибди.  

Давлатимиз раҳбари Ш.Мирзиёевнинг 2020 йил 24 январда Олий Мажлисга йўллаган 
мурожаатномасида, “Коррупцияга қарши курашишда аҳолининг барча қатламлари, энг яхши 
мутахассислар жалб қилинмас экан, таъбир жоиз бўлса, жамиятимизнинг барча аъзолари, 
“ҳалоллик вакцинаси” билан эмланмас экан, ўз олдимизга қўйган юксак марраларга эриша 
олмаймиз. Биз коррупциянинг оқибатлари билан курашишдан унинг барвақт олдини олишга 
ўтишимиз керак”[1], деб, бежизга таъкидламаган эди.  

“Коррупция” тушунчаси –лотин тилидаги “corruptio» сўзидан олинган бўлиб, мазмуни 
“бузиш, сотиб олиш” маъносини беради ва унинг грамматик бир илдизли маъноси яна 
“коррозия” сўзи бўлиб, у “чириш” ёки “занглаш” деган мазмунни ҳам беради. Коррупция сўзи 
лотинча “corruption” сўзидан олинган бўлиб, “пора бериб сотиб олиш,[2]” деган маънони 
билдиради.  

Коррупция – мансаб мавқеидан шахсий мақсадларда фойдаланиш билан боғлиқ бўлган 
жиноят. Коррупция фаолияти хуфёна иқтисодиётнинг асосий турларидан бири ҳисобланади. 
Аксарият ҳолларда коррупция деганда давлат амалдорлари томонидан шахсий маффатларни 
кўзлаб, бойлик орттириш ёки ғараз мақсадларда ўз манфаати йўлида фуқаролардан пора олиш, 
қонунга хилоф пул даромадлари ёки мулкни қўлга киритиш тушунилади. Аммо, давлат 
амалдорларигина эмас, балки, фирмаларнинг менежерлари ҳам коррупцияга доир 
муносабатларнинг иштирокчилари ҳам бўлиши мумкин. Яъни коррупцияга доир 
муносабатларнинг ташаббусчилари баъзан давлат амалдорлари эмас, балки тадбиркорлар ҳам 
ҳисобланади.  

Айрим мутахассислар коррупция бу давлат ҳокимият вакилларининг ўз мансабини 
суиистеъмол қилиб, жиноят олами билан бирикиб кетиши деб ҳам тушунтирадилар. 

С.Роуз-Акерман коррупцияни шахсий манфаатлар учун ҳокимият ваколатларидан ва 
қонун томонидан берилган имкониятлардан ноқонуний фойдаланиш сифатида белгилайди[3]. 
Ж. Аллак ва М. Пуассонлар бу атамани “хизмат мавқеидан шахсий мақсадларда мунтазам 
фойдаланиш,” деб тушунадилар[4]. Ханс-Вольф Граф буни “бир неча шахслар ўртасидаги 
ғайритабиий алмашинув сифатида тавсифлайди, бунда бу шахслар (шунингдек, ғайритабиий 
равишда) учинчи шахслар ҳисобидан ва мавжуд қонунлар ва ҳозирги ахлоқни бузган ҳолда 

афзалликларга эга бўлади”[5]. 
А.Хайденхаймер коррупцияни оқ, кулранг ва қора ранглар билан белгилашни таклиф 

қилди. “Оқ ранг жамоатчилик фикрида консенсус мавжуд бўлган амалиётларни англатади: бу 
ҳаракатлар айбланмайди. Улар моҳиятан маданиятга интеграциялашган ва муаммо сифатида 
қабул қилинмайди. Қора коррупция бошқа консенсуснинг объектидир: хатти-ҳаракатлар 
жамиятнинг барча қатламлари томонидан – “элита ва жамоатчилик фикри уни қоралаш ва 
қонун асосида жазолашни хоҳлашга рози бўлганда” қораланади. А.Хайденхаймер “кулранг 
коррупция” деб атаган, бу борада келишувга эришилмаган амалиётлар, баъзилар, одатда, 
элита вакиллари коррупцияни жазолашни хоҳласа, бошқалари буни истамайди ва кўпчилик бу 
масалада аниқ фикрга эга бўлмайди”[6]. 

Ҳуқуқшунослик доктринасида мавжуд бўлган фикрлар кўлами ва йўналиши орасида 
уни аниқлашнинг иккита асосий ёндашувини ажратиб кўрсатиш мумкин. Биринчи, торроқ 
ёндашув тарафдорлари: А.И.Долгова, Н.Ф.Кузнецова, Н.А.Лопашенко, С.В.Максимов ва 
бошқалар коррупцияни давлат ёки бошқа мансабдор шахсларнинг порахўрлик ва 
ўзбошимчалиги сифатида (битим сифатида) кўриб чиқишни таклиф қиладилар. Иккинчи 
ёндашув тарафдорлари: А.А.Аслаханов, Л.М.Колодкин, В.В.Лунеев, Н.И.Мелник, 
З.А.Незнамова, Н.В.Шчедрин ва бошқалар коррупция тушунчасига амалдорни сотиб олиш ва 
таъмагирлиги ташқари бошқа турдаги мансаб мавқеини шахсий мақсадларда бошқа 
суиистеъмол қилишни ҳам киритишади. 

“Юридик атамалар қомусий луғати”да коррупция тушунчасига “давлат функцияларини 
бажариш ваколатига эга бўлган (ёки уларга тенглаштирилган) шахсларнинг ноқонуний тарзда 
моддий ва бошқа бойликлар, имтиёзларни олишда ўз мақоми ва у билан боғлиқ 
имкониятлардан фойдаланиши, шунингдек, бу бойлик ва имтиёзларни жисмоний ёки юридик 
шахслар қонунга хилоф равишда эгаллашига имкон бериши”, деб таъриф берилган. Яна бошқа 
адабиётларда эътироф этилишича, коррупция атамаси “сиёсат ёки давлат бошқаруви 
соҳасидаги жиноий фаолият бўлиб, мансабдор шахслар ўзларига берилган ҳуқуқлар ва 
ҳокимият имкониятларидан шахсий бойиш мақсадида фойдаланишидан иборат”, деб 
тавсифланган.  

“Коррупция” тушунчаси бўйича бир қатор халқаро ташкилотлар, эксперт-
мутахассислар, ҳуқуқшунос олимлар томонидан ўзларининг илмий ишларида турли хил 
таърифлар беришган. Ушбу тушунча тарихига назар ташлайдиган бўлсак, дастлаб Г.Брукс 
ўзининг илмий ишларида “коррупция – оз ёки кўп миқдордаги шахсий манфаат кўриш 
мақсадида ўз мажбуриятларни қасддан нотўғри бажариш ёки бажармаслик ёхуд мансаб 
ваколатидан ҳеч қандай асосларсиз фойдаланиш”[7], деб таърифлаган.  

Ҳуқуқшунос олимларнинг илмий ишларида, коррупцияга берилган таърифни тор ва 
кенг маънода икки хил ёндашилганлигига гувоҳи бўлдик. Масалан, тор маънодаги ёндашувни 
Н.Кузнецова “коррупция – салбий ижтимоий ҳодиса бўлиб, ҳукуматни пулга сотиб олиш 
демакдир, бир шахсни моддий манфаатдор этиш эвазига уни ўзига оғдириб олиш 
мумкинлигидир”[8], - деб тарифлаган.  

Коррупция – шахснинг ўз мансаб ёки хизмат мавқеидан шахсий манфаатларини ёхуд 
ўзга шахсларнинг манфаатларини кўзлаб моддий ёки номоддий наф олиш мақсадида қонунга 
хилоф равишда фойдаланиши, худди шунингдек бундай нафни қонунга хилоф равишда 
тақдим этиш[9]. 

Мутахассислар томонидан билдирилган фикрларга асосланиб айтиш мумкинки, 
коррупциянинг пайдо бўлиши ва ривожланишига қуйидаги омиллар сабаб бўлар экан:  

1. Иқтисодий аҳвол (иш ҳақининг камлиги, давлат хизматчисининг шахсий бизнесга 
боғлиқлиги, инсофсиз рақобат, монополия ва бошқалар).  

2. Институционал тузилмалар фаолиятидаги камчиликлар (давлат хизматчилари 
малакасининг камлиги, ички назоратнинг сустлиги, қонунчиликдаги бўшлиқлар ва бошқалар).  

3. Салбий ижтимоий-маданий омилларнинг (интизомсизлик, ҳалолликнинг 
етишмаслиги, жамоатчилик назоратининг етишмаслиги ва бошқалар) мавжудлиги[10]. 

Коррупция – шахсий ёки гуруҳ манфаатларини кўзлаб даромад олиш ёки бошқа 
манфаат кўриш мақсадида хизмат мавқеи ёки мансабидан ноқонуний фойдаланишдир. 
Маълумки, давлат органларига бўлган аҳоли ишончининг йўқолиши коррупция 
жиноятларини жамиятга етказадиган энг хавфли ижтимоий-салбий хусусияти ҳисобланади. 
Аҳолининг давлат аппаратига бўлган ишончига путур етиши оқибатида давлатнинг роли ва 
ваколати сусайишига олиб келади. Натижада турли сиёсий инқирозлар ва норозиликлар пайдо 
бўлиши, яширин иқтисоднинг улуши ўсиши кузатилади. Шу сабабли Ўзбекистонда 
иқтисодиёт барқарорлигини таъминлаш ва коррупцияга қарши курашиш механизмларини 
ислоҳ қилиш бўйича бир қатор ислоҳотлар амалга оширилаётганлиги эътироф этилмоқда.  

И.Карпец “Коррупция жинояти таркибини кашф этиш ҳожати йўқ, “чунки жаҳондаги 
қонунларнинг бирортаси “коррупция” тушунчаси жиноят таркиби сифатида тилга олинмайди, 
зеро у жиноят таркибини ташкил этмайди, балки жиноятчилик сингари бошқа  
ижтимоий ҳодисалардек, ижтимоий ҳодисадир”[11], деб таъкидлайди. Н.Кузнецова, эса 
“коррупция” - бошқарув субъектларининг ҳокимият ваколатларидан фойдаланишда шахсий 
манфаатларини ҳокимият манфаатларидан устун қўйиш”[8], деб кенгроқ таърифлаган. 
И.Карпец ва Н.Кузнецоваларнинг коррупция тушунчасига берган тор маънодаги 
таърифларига қўшилиб бўлмайди. Уларнинг таърифларида коррупцияга хос бўлган бир-
бирини такрорламайдиган бироқ ўзига хос белгилар изоҳланган. 

Халқаро ташкилотлар ҳам коррупция тушунчасига ўзига хос жиҳатдан таъриф берган. 
Хусусан, Европа Кенгаши Гуруҳларининг (ГРЭКО) 1995 йил 22–24 февралда Страсбург 
шаҳрида Коррупция муаммолари бўйича ўтказган 1-сессиясида, “коррупция” тушунчасига 
қуйидаги мазмунда таъриф берилган: “Коррупция-пора олиш (ўзига оғдириш), давлат ёки 
хусусий соҳада муайян ваколатга эга бўлган шахс, мансабдор шахснинг ёки хусусий соҳада 
фаолият юритадиган шахс ёки мустақил агентнинг ўз мансаб вазифасидан ёки шунга ўхшаш 
муносабатлардан келиб чиқадиган мажбуриятларини бузадиган, шунингдек, ўзи ёхуд ўзга 
шахслар манфаати йўлида ҳар қандай шаклдаги афзалликларга эга бўлиш мақсадида 
ифодаланган хатти-ҳаракат”[13].  

1979 йил 17 декабрда БМТ томонидан қабул қилинган Ҳуқуқий тартиботни сақлаш 
бўйича мансабдор шахсларнинг хулқ-атвор кодексида: “Коррупция тушунчаси миллий 
ҳуқуқда белгиланиши лозим”, деб қайд этилган, лекин мазкур ҳодисанинг намунавий таърифи 
келтирилган: “...мансабдор шахс ўз мансаб ваколатлари соҳасида ҳар қандай шаклдаги ҳақ 
эвазига мазкур ҳақни берувчининг манфаатларида, лавозим йўриқномаси қоидаларини бузган 
ҳолда ёки бузмасдан муайян ҳаракатларни бажариши ёки ҳаракатсизлиги”. 

Коррупция тушунчасига келтирилган аксарият таърифларда коррупция ва мансабдор 
шахс ваколатлари ўртасида боғлиқликка алоҳида эътибор қаратилган, чунки коррупция ва 
мансаб ваколати бир-бирини талаб этувчи омиллар саналади. Миллий ҳуқуқшунос 
олимларимиздан Р.А.Зуфаровнинг фикрича “Коррупция-давлат хизматидаги мансабдор ва 
масъул мансабдор шахсларнинг ўз мансаб мавқеи ва эгаллаб турган мансаб лавозими ҳамда у 
билан боғлиқ бўлган обрўсидан шахсий наф кўриш ёки бир гуруҳ шахсларнинг манфаатлари 
йўлида ғараз мақсадларда фойдаланишдан иборат бўлган ижтимоий хавфли қилмишлар 
йиғиндисидир[14]”.  

Б.Ж.Ахроровнинг фикрича, “Коррупция ўзида бир неча жиноятларни 
мужассамлаштирган, мансабдор шахслар томонидан давлат ҳокимияти ёки бошқаруви 
ваколатларидан фойдаланган ҳолда шахсий манфаатларни ёки бошқа шахслар манфаатини 
кўзлаб содир этиладиган жиноятлар йиғиндиси.[15]”  

Қ.Р.Абдурасулова “Коррупция ижтимоий феномен, жамият ва ижтимоий муносабатлар 
натижаси, ижтимоий ва хўжалик фаолиятини бошқариш функциясининг ўзига хослигидан 
келиб чиқиб пайдо бўлади, яъни айнан шундай ҳолатда мансабдор шахсда жамият ва давлат 
манфаатларини эмас, балки, ўз шахсий ғараз ниятидан келиб чиқиб ресурсларни тасарруф 
этиш ва қарорлар қабул қилиш имкониятини ўзида вужудга келтириш”[16], - деб 
тушунтиради.  

“Коррупция” тушунчасига берилган таърифлар ўзаро мунозарали бўлиб, унга берилган 
таърифлари бўйича якуний тўхтамга келадиган бўлсак, олимлар ушбу тушунча таърифида 
шахс ва жиноятни содир этиш усули бўйича алоҳида белгилар кўрсатилган ҳолда 
таърифлашган, дейиш мумкин. 

Таълим соҳасидаги “коррупция” тушунчасига дастлабки илмий йўналишдаги таърифни 
Стефен Ҳейнеман берган бўлиб, унинг фикрига кўра, “Таълимда коррупция шахсий ва моддий 
манфаат учун ваколатни суистеъмол қилиш ҳисобланади”[17]. У таълимни энг мухим давлат 
бойликларидан бири сифатида баҳолаб, ушбу соҳадаги коррупция моддий манфаатдорлик 
билан бирга шахсий манфаатни (номоддий) ҳам қамраб олишига алоҳида урғу берган. Фрэнк 
Анекьярико ва Джеймс Б. Джейкобс таълим соҳасидаги коррупцияга моддий манфаат учун 
ваколатни суистеъмол қилиш сифатида таъриф берган[18].  

Коррупциянинг тарихий ўзаклари жуда қадимга бориб тақалиб, бу ҳол қабилада 
маълум мавқега эга бўлиш учун қабила сардорларига совғалар бериш одатидан келиб чиққан 
деб тахмин қилинади. Ўша даврларда бу нормал ҳолат сифатида қабул қилинган. Бироқ, 
давлат аппаратининг мураккаблашуви ва марказийлашуви коррупциянинг давлат 
ривожланишига катта тўсиқ эканлигини кўрсатди.  

Коррупцияга қарши курашган биринчи давлат сифатида қадимги Шумер давлати тан 
олинади. Қадимги давлатларни айниқса ҳуқуқни муҳофаза қилувчи органларнинг 
порахўрлиги қаттиқ ташвишга солганлиги бизгача сақланиб қолган манбалардан маълум. 
Чунки, бу ҳолат давлатнинг обрўсига жуда қаттиқ путур етказарди.  

Коррупция, албатта бугун пайдо бўлган иллат эмас, у қадимдан мавжуд. Қадимги юнон 
файласуфи Аристотел айтганки, “ҳар қандай давлат тизимида-қонунлар ва бошқа 
фармойишлар орқали ишни шундай ташкил қилиш керак-ки, унда мансабдор шахсларни 
ноқонуний йўл билан бойишига йўл қўймаслик лозим.” Француз мутафаккири Шарл 
Монтескье эса бу борада “Асрлар тажрибасидан маълумки, ҳар қандай ҳокимият ваколатига 
эга бўлган шахс, уни суистеъмол қилишга мойил бўлади ва у маълум бир мақсадга 
эришмагунча шу йўналишда юради”, деган фикрларни билдирган. 

Коррупциянинг келиб чиқиши тарихи ва ривожланиши масалаларини Н.Макиавелли 
ўрганиб, уни йўталга қиёслаб шундай деган эди, “коррупцияни ҳам йўталга ўхшаб олдин 
аниқлаш қийин, аммо даволаш осон, лекин бу касални ўтказиб юборсангиз уни аниқлаш осон, 
аммо даволаш қийин”. Мана шу сўзлардаги ҳақиқатни бугунги кунда дунё бўйича кенг 
тарқалган коррупция кўринишларига нисбатан ҳам қўллаш мумкин бўлади. 

XVII-асрда Томас Гоббс:”Коррупция-даврлар оша ўсиб келаётган илдиз бўлиб у ҳар 
хил орзу-ҳаваслар ортидан бирортаям қонунни менсимасликдир”, деган.  

Коррупциявий қилмишларга муносабат ватанимиз тарихида ҳам анча қадимдан мавжуд 
бўлганлиги ҳақида тарихий манбаларда ҳам, мутафаккир олимлар, ёзувчиларнинг асарларида 
ҳам қайд этилган. Масалан, буюк бобомиз Амир Темурнинг «Темур тузуклари»да ҳам 
амалдорлар халқдан солиқ йиғишда ҳам, ипак йўлидан ўтаётган савдогарлар карвонларидан 
олинадиган йиғимларни олишда ҳам адолатли ва инсоф билан ёндашишлари белгилаб 
қўйилган. 

Ўз даврининг мутафаккирлари бўлмиш Алишер Навоий, Мирзо Улуғбек, Бобир, Ахмад 
Дониш, Муқумийларнинг асарларида ҳам амалдорлар томонидан оддий халқни ишончини 
суитеъмол қилиш ҳолатлари қораланиб, танқид остига олинган. Шунингдек, бугунги кунда 
А.Темур бобомиз тўғрисида “Етти олам хукмдори” номли асарида Англиялик ёзувчи Хилда 
Хукхем шундай ҳолатни тасвирлаган, “Хукмдор Амир Темур Персияга қилган беш йиллик 
юришидан кейин империя пойтахти Самарқандга қайтиб келгач, унинг йўқлигида 
Самарқандга хукмдор қилиб қолдирилган амир устидан, халқ амир солиқларни ошириб 
юборганлиги тўғрисида шикоят қилгач, император халқни арзи тўғри эканлигига ишонч ҳосил 
қилгач, ўша амирни жазолаб, мол-мулкини мусодара қилиб халққа қайтарганлигини” айтади. 

Коррупциявий қилмиш ва унинг омиллари соҳалар бўйича алоҳида ўрганиш талаб 
қилади. Айниқса, таълим соҳасида коррупциянинг хавфи анча хатарли. Таълимда коррупцияга 
қарши курашиш масаласида тадқиқот олиб борган М.Абдуллаева “халқ таълими соҳасидаги 

коррупция” тушунчасига қуйидагича таъриф беради: “Халқ таълими соҳасидаги коррупция-
халқ таълими соҳасида фаолият юритувчи шахснинг мактаб таълими соҳасида маъмурий 
бошқарув, таълим жараёни, меҳнат муносабатлари, молия-хўжалик фаолиятида хизмат ёки 
мансаб мавқеидан, шахсий манфаатларини ёхуд ўзга шахсларнинг манфаатларни кўзлаб 
моддий ёки номоддий фойда олиш мақсадида қонунга хилоф равишда фойдаланиши (ҳаракат 
ёки ҳаракатсизлик) шунингдек бундай нафни қонунга хилоф равишда тақдим этиш, бирон 
ноқонуний афзалликни ваъда қилиш, таклиф этиш ҳисобланади”, деб таъкидлайди[19].  

Қонунчилик орқали коррупцияни ҳуқуқбузарлик ёки жиноят сифатида тан олиш энг 
маъбул йўл бўлди. Коррупциявий хатти-ҳаракатлар содир этилиши ёки оқибатининг кўлами 
қандай бўлишидан қатъий назар, у албатта қонун билан таъқиб этилиши муҳим ҳисобланади. 
Шунга кўра республикамиз қонунчилигида коррупцияга тегишли тушунтириш берилди. 

Ўзбекистон Республикасининг 2017 йил 3 январдаги “Коррупцияга қаршиш крашиш 
тўғрисида”ги қонуннинг 3-моддасида: “Коррупция-шахснинг ўз мансаб ёки хизмат мавқеидан 
шахсий манфаатларини ёхуд ўзга шахсларнинг манфаатларини кўзлаб моддий ёки номоддий 
наф олиш мақсадида қонунга хилоф равишда фойдаланиши, худди шунингдек бундай нафни 
қонунга хилоф равишда тақдим этиш”, деб мустаҳкамланди.  

Қонундаги бу тушунча БМТнинг 2003 йилдаги Коррупцияга қарши конвенциясининг 
талабларига ҳам мос келади. БМТнинг халқаро миқёсда коррупцияга қарши кураш бўйича 
Маълумотида шундай “Коррупция-бу шахсий мақсадларда наф кўриш учун давлат 
ҳокимиятини суиистеъмол қилиш,” дейилган. Коррупция тушунчасига берилган шунга ўхшаш 
таърифга Жаҳон банкининг ҳозирги дунёда давлатнинг ролига бағишланган ҳисоботида ҳам 
дуч келиш мумкин: “коррупция – бу “шахсий наф кўриш йўлида давлат ҳокимиятини 
суиистеъмол қилиш”. 

Олий таълим тизимида коррупция ўзига хос кўринишлари билан ажралиб туради. Бир 
томонда моддий манфаат бўлса, иккинчи томонда билим олиш йўлидаги ғайриқонуний 
ҳаракатлар бўлади. Бу соҳада олимлар турлича қарашларга эга. 

А.Osipian олий таълим соҳасида коррупцияни давлат ёки корпоратив ишончни 
суистеъмол қилиш орқали таъқиқланган моддий ёки номоддий бойликлар олишдаги 
муносабатларни тартибга солиш учун яратилган норасмий алоқалар тизими, деб 
ҳисоблайди[20].  

Украинанинг Таълимни режалаштириш халқаро институти илмий ходимлари А.Базхал, 
Т.Галковская, О.Скрипкин “олий таълимдаги коррупцияни давлат хизматчиси томонидан 
мансаб ваколатини сусистемол қилиши натижасида таълим олиш ҳуқуқига, сифатига, 
тенглигига салбий таъсир қилувчи ҳаракатлар”, деб баҳолайди[21].  

Коррупцияга қарши кураш бўйича дунёнинг етакчи ташкилоти Transparency 
International халқаро агентлиги коррупцияни шахсий манфаатлар учун ишониб топширилган 
ваколатни суиистеъмол қилиш деб таърифлайди[22]. Коррупция тўғрисидаги Фуқаролик-
ҳуқуқий конвенцияда Коррупцияга қарши давлатлар гуруҳи (ГРЕCО) деб номланган яна бир 
нуфузли халқаро ташкилот қуйидаги таърифни таклиф қилади: “...олувчидан талаб 
қилинадиган ҳар қандай бурч ёки хатти-ҳаракатнинг нормал бажарилишини бузадиган 
тўғридан-тўғри ёки билвосита пора ёки бошқа имтиёз (ёки ваъда) тўғрисида сўров, таклиф ёки 
қабул қилиш”[12]. 

Жаҳон Банки Институтининг Глобал Дастурлар директори Даниел Кауфманнинг The 
Cato Journalининг 2007 йилдаги нашридаги сўзларига кўра, 2007 йилдан бошлаб 
ишбилармонлар доирасида олинаётган ва берилаётган пора миқдори триллион доллардан 
ошиб кетган - бу дунё ялпи ички маҳсулотининг 2 фоизидан ортиғини ташкил этади, 
2024 йилда бу кўрсатгич 4 фоиздан ортиқ.  

Давлатимиз раҳбари Ш.Мирзиёевнинг 2025 йил 5 март куни Миллий кенгашда 
сўзлаган нутқида ҳам коррупциявий омилларнинг мамлакатда ўтказилаётган ислоҳотларга 
қанчалик тўсқинлик қилаётганини аниқ факт ва рақамларда кўрсатиб ўтди ва унга қарши 
курашиш бўйича элликка яқин йўналишларни белгилаб берди. 

Хулоса қилиб айтадиган бўлсак, коррупция тушунчасининг ҳуқуқий табиатини яхши 
билиш, келгусида ушбу соҳада содир этиладиган ҳар қандай ҳуқуқбузарлик ва қилмишнинг 
хусусиятларини тушуниб олиш, унга қарши қатъий чоралар белгилаш, жамиятда ҳуқуқий 
қарашларни янада бойитиш ва коррупцияга қарши муросасиз авлодни тарбиялашга хизмат 
қилади. 

